
Scène 1 : Amani 

(Au lever du rideau, Amani, habillé en Don Camillo, est seul en scène et y reste pendant 
quelques instants. D’abord assis bien sagement, il montre rapidement des signes d’ennui, se 
couchant de tout son long sur les chaises, d’abord sur le dos, puis sur le ventre. Il se gratte la 
fesse, s’assied de nouveau, baîllant et soupirant. Puis il entreprend de se curer le nez, 
examine attentivement la crotte de nez qu’il en retire avant de l’envoyer, d’une 
chiquenaude, sur le public. Il recommence 2 à 3 fois l’opération jusqu’à ce que Mélanie et 
Aurore fassent brusquement irruption, entrant côté jardin. On devine qu’Amani a une 
crotte de nez collée au bout du doigt et ne sait quoi en faire. A partir de là, il garde l’index 
tendu vers le haut. Les deux filles ont l’air très énervées et, au début, ignorent Amani.) 

Scène 2 : Amani - Aurore - Mélanie 

Mélanie Ça, c’èst trop fôrt ! Ça fét qu’on nos d’mande di v’nu avou dès-idéyes èt après 
ça, on n’nos choûte nén min.me !  

Aurore Vos-avèz rézon ! C’è-st-onteûs ! On-teûs !! 

Mélanie Dj’ènné m’sou ! Dj’ènné m’crèvé sou ! Èt si ça continuwe insi, dji m’va r’clapér 
l’uch pou d’bon èyèt (haussant le ton en se tournant vers jardin) on n’mi vîra 
pus d’su lès plantches a Couyèt ! 

Aurore Pou qui ç’qu’on nos prind, on ? Pou dès marionètes ? Mi ètout, dj’ènné 
m’sou ! On n’nos fét nén djouwér tout ç’qu’on vout tout l’min.me !  

Mélanie Èt pou rén èco !  Paç’qui… ç’n’èst nén lès cocas èyèt lès tchips qu’on nos 
done a lès rèpèticions qui nos pay’nut tout ç’qui nos f’yons droci ! 

Aurore Vos l’avèz dit ! Nos-astons trop bièsses avou zèls ! (Puis apercevant Amani le 
doigt en l’air) Qwè ? Vos-avèz ène saqwè a dîre, vous ? 

Amani (surpris) Mi ? Non fét, dji n’é rén a dîre… 

Aurore (s’adressant à nouveau à Mélanie) Paç’qu’on nos oblidje a djouwér toutes 
sôtes di bièstrîyes… Èt tout ça pou bouchî lès trôs !  

Mélanie Après ostant d’anéyes d’su lès plantches, nos-astons co toudis oblidjîyes 
d’djouwér avou lès p’tits, lès gaviots qui roubliy’nut leûs tekces, qui mindj’nut 
leûs mots ! (Elle s’avise elle aussi d’Amani, toujours le doigt en l’air) Qwè 
ç’qu’i gn-a vous ? I gn-a ène saqwè qui vos displét ? 

Amani Mins dji n’é rén dit, mi ! 

Aurore Dji vos l’acèrtine… dji seû vrémint prèsse a m’èdalér pou d’bon !  

Mélanie Is n’âront qu’a satchî leû plan avou lès nins d’djardin qu’i gn-a droci ! 

Aurore Vos l’avèz dit ! S’ils voul’nut r’tchér èyèt prézintér dès spectakes come on fét 
dins lès scoles… c’èst leû drwèt ! (De nouveau elle voit Amani le doigt en 
l’air) Mins qwè ç’qui vos v’lèz, vous, an dèfinitif ?! 

Amani Mins dji n’vos d’mande rén du tout, mi ! Dji vos choûte, la tout… 

Mélanie Èt pouqwè ç’qui vos-avèz toudis vo p’tit dwèt è l’ér adon ? On s’pins’reut a 
l’èscole djustumint. On direut toudis qu’vos-avèz ène saqwè a d’mandér ! 

(Un peu déconcerté Amani cherche des yeux un endroit pour coller sa crotte de nez, finit 
par enlever son calot et la colle au fond du chapeau) 

Aurore Èt pou comincî… pouqwè ç’qui vos-astèz abiyî insi, on, vous ? Vos mètèz dès 
cotes, vous asteûre ?  Vos vos-abiyèz a fîyes ? Ou adon vos toûrnèz casaque ? 

Amani Drouvèz vos-îs ène miyète ! Vos n’wèyèz nén qu’c’è-st-ène cote di curè ? 

Mélanie Èt qwè ç’qui vos f’yèz abiyî « a curè » ? 

Amani C’èst qu’mi ètout dj’é dès-idéyes su ç’qui nos pourîs djouwér l’sézon qui 
vént… Dji m’va li spliquî au mèteu al sin.ne èt… Dj’é toutes mès chances 
pusqui, si dj’é bén compris vos bèrdèlâdjes, ça a stî bèrwète pou vos-idéyes !! 

Aurore I faut crwêre qui c’èsteut trop fén, trop futè pou lès djins d’itci... 

Mélanie Vos-avèz rézon ! Tout compte fét, c’èst co mieu insi. Ça âreut stî come (en 
français) « donner du caviar aux cochons » ! 

Amani Ô ! Ça va lès fîyes ! Pou qui ç’qui vos vos pèrdèz ? 

Mélanie Eyèt vous ? Vos-avèz dins l’idéye d’fé l’curè dins « Notre-Dame de Paris » ? 

Aurore Mi, dji vos-âreu pus râde vèyu dins l’role da Quasimodo ! (Elles rient 
bruyamment. Puis...) N’espétche qui mi, dji m’vîreu bén dins l’role 
d’Esméralda... 

Mélanie Eyèt pouqwè nén mi ? 

Aurore Vos vos-avèz d’dja bén r’wétî ? Vos n’avèz nén l’tièsse a djouwér Esméralda. 

Mélanie Bén n’vos jin.nèz pus, vous ! Qwè ç’qu’èle a m’tièsse ? I gn-a ène saqwè qui 
n’va nén ? 

Aurore I n’faut nén l’prinde mau Mélanie ! Dji n’î seû pou rén mins vos-avèz pus râde 
ène tièsse a djouwér... « Madame Butterfly » ! 

Mélanie Eyèt vo tièsse da vous ? Vos v’lèz qu’dji vos l’arindje ?! Après ça, vous ètout 
vos poûrèz djouwér l’role da Quasimodo !! 

Aurore (la menaçant d’une claque) Téjèz-vous ou d’oubén vos-ârèz co râde ène 
tchofe ! 

Amani (se glissant entre elles deux) Ça n’vaut nén lès pwènes d’awè ène brète pou ça, 
lès fîyes ! C’n’èst nén pou djouwér « Notre-Dame de Paris » qui dji m’é abiyî 
insi !... C’èst pou «Don Camillo »... 

Les filles In ??!! 

Amani Oyi, Don Camillo... Vos con’chèz bén, èn’do ? C’èsteut l’film avou Fèrnandèl 
èt, i gn-a  saquants mwès, ça a stî djouwè d’su lès plantches di Vilèrs-la-Ville... 

Aurore Èt vos s’rîz Don Camillo ?! 



4 

 

Amani Bén seûr ça ! Dj’é vrémint tout pou fé l’pèrsonâdje ! Ene miyète pus p’tit, 
d’acôrd... Èt ène miyète pus djon.ne ètout mins a pârt ça... R’wétèz... (Il se 
plante milieu de scène, les poings sur les hanches à la manière de Fernandel et 
déclame, avec l’accend du midi) « Seigneur... Pardonnez à ces deus 
pêcheresses qui ne savent pas ce qu’elles disent et permettez à votre humble 
serviteur d’occuper pour une fois le centre de la scène sinon je me fâche pour 
de bon ! » 

Jésus (voix off, en français) Je te l’ai déjà dit Camillo : l’orgueil et la colère sont des 
pêchés capitaux ! Tu me feras 10 pater et 4 ave ! 

(Amani, terrifié, se cache derrières les chaises (ou en-dessous).) 

Amani Qui ç’qu’a pârlè ? Qui ç’qu’a rèspondu ? 

Scène 3 : Amani – Aurore – Mélanie – Guillaume – Mercedes - Alexia 

(Guillaume, Mercedes et Alexia, venus du fond de la salle, éclatent de rire. Mercedes et 
Alexia doivent porter des vêtements identiques.) 

Guillaume (qui porte un sombrero) Bravo Don Camillo ! Si vos n’astèz nén chwèzi pou 
l’role, vous poûrèz toudis dalér vinde dès maraconis Panzani !  

Mercedes Dj’é bén dins l’idéye qu’i va tapér s’cote su l’aye !  

Mélanie Qwè ç’qui vos f’yèz la, vous-autes tèrtous ? 

Mercedes Nos-avons r’çu l’lète qui Christian èt Jacques nos-ont èvoyî. Come is d’jît 
qui, ç’n-anéye-ci, on p’leut donér dès-idéyes su ç’qu’on va djouwér... 

Alexia È bén on n’va nén s’jin.nér pou l’fé !  

Guillaume Dji mèt m’ mwin a côpér qu’c’èst ça ètout qu’vos-avèz v’nu fé... 

Amani (qui cesse de se cacher) Oyi ! Mins (moqueur) on n’a nén v’lu lès chôutér !  

Aurore È bén on n’choût’ra nén l’vote nén rén, d’idéye ! (Haussant les épaules) Don 
Camillo !! 

Amani È bén qwè ? C’èst comique, ça plét aus-è djins... Adon ? Pouqwè nén ? 

Mercedes I gn-a qu’dès-omes la-d’dins ! 

Alexia Min.me Jésus, c’è-st-in-ome ! Anfin... dj’èl pinse toudis... 

Mélanie Don Camillo, Peppone èyèt l’bon dieu ! Qwè ç’qui nos dalons fé, nous-autes, 
lès fîyes ? 

Guillaume Bâ ! I faut toudis bén ène coumère ou l’aute pou fé lès poûssiêres d’su lès 
tchèyères di l’èglîje !  

Amani Ou mète dès fleûrs dins dès vazes... 

Mélanie Matchos qu’vos-astèz !! Ça vout djouwér l’ome mins s’on tôrdeut s’néz, i d-è 
vûd’reut co du lacha !! 

Aurore Vènèz Mélanie... Nos dalons lèyî cès pauves-èfants-la èchène èt nos dalons 
bwêre in côp d’su l’compte du Cercke Walon, ça s’ra toudis ça d’gangnî ! 
(Elles quittent la scène – côté cour- hautaines.) 

Scène 4 : Amani – Guillaume – Mercedes – Alexia 

Guillaume È bén ! On direut bén qu’leû cô a poûssî bran.mint pus râde qui... (Geste 
éloquent pour désigner leur poitrine) 

Amani Qué seurs bètchs qui c’èst ça ! Eles n’ont nén r’wétî leû boutroules an s’lèvant, 
azârd ?! 

Alexia Qwè ç’qu’èles-ont mindjî cès deûs-la ? 

Amani Si dj’é bén compris, leû n-idéye c’èsteut d’donér dès pourchas a mindjî aus 
canârds mins lès canârds n’ont nén v’lu 

Guillaume Is f’yît quéqu’fîye ramadam ? 

Mercedes Dins tous lès cas, s’èles s’èvont toutes les deûs, mi, dji n’bréré nén ! 

Guillaume Pou ça, mi non pus ! Mins, èl cén qui m’manqu’reut quéqu’fîye ène miyète, 
c’èst l’pètit frére da Mélanie... 

Alexia Qui ça ? 

Guillaume Alexandre, èl pètit frére da Mélanie ! 

Scène 5 : Les mêmes – Alexandre – Quentin 

Alexandre (arrivant du fond de la salle avec Quentin) Pètit ! Pètit ! Dji n’seû nén si p’tit 
qu’ça, savèz ! 

Guillaume Â, vos-astîz la camarâde ! Dji seû binauje di vos vîr !  

Alexandre Mi ètout mins... Qwè ç’qui vos-avèz la pou in drole di tchapia ? 

Guillaume On lome ça in « sombrero » èt si dj’èl é mètu d’su m’tièsse, c’èst qu’i poûreut 
bén m’chièrvu pou m’role... 

Alexia Qué role ? 

Mercedes On n’sét nén d’dja qué pîce qu’on va djouwér !  

Guillaume Mins mi, dj’é ène propôzicion a fé èt dji seû bén seûr qui ça s’ra oyi ! 

Alexia Qué propôzicion ? 

Guillaume  Lès vîs s’plind’nut toudis qu’a Couyèt, on n’djouwe pupont d’opèrète. Èt bén 
mi, dj’ènnè propôze yène d’opèrète. Ène vîye opèrète qui tout l’monde in.me 
bén, avou dès bias décôrs èyèt dès costumes qui r’luj’nut. Ça s’lome « Le 
Chanteur de Mexico » avou Luis Mariano. Èyèt bén seûr, c’èst mi qui f’ra 
l’role da Luis Mariano !  (Il chante : « Mexico, Mexiiiiico… ! ») 

Alexandre Vos dalèz djouwér l’role d’ène coumère, adon ? 

Guillaume Qué coumère ? 

Alexandre Louise Mariano, c’èst tout l’min.me bén ène coumère, ça !  

Guillaume Luis Mariano ! Luis ! C’èsteut in-èspagnol ! 

Mercedes In Basque min.me ! Il asteut Basque !  

Guillaume Vos l’con’chèz bén, vous ? 

Mercedes Ô pou ça oyi ! Èm’ boune-moman r’wéte lès-opèrètes t’au lon dèl 
djoûrnéye ! Adon, vos pinsèz, Luis Mariano, dj’èl conè par keûr !! 

Guillaume C’è-st-in role qu’a stî fét pour mi, ça ! 

Mercedes Il asteut bia, toudis prope sur li èt i tchanteut come in  rossignol !  

Guillaume Dji vos l’di : c’èst tout mi, ça ! 

Mercedes Seûl’mint, il aveut l’jenre èspagnol : dès nwârs tch’vias, dès-îs rimplis 
d’tchaleû... 

Guillaume Ça n’a pont d’impôrtance, èn’do, ça ! 

Mercedes Èt i wèyeut voltî lès-omes ! 

Guillaume Qwè ç’qui vos d’jèz la ? 

Mercedes Qu’i wèyeut voltî lès-omes ! 

Guillaume Vos ‘nn’astèz seûre ? 

Mercedes Pusqui dji vos l’di ! Il a yeû ène fôrt longue istwêre d’amoûr avou s’tchaufeû... 

(Guillaume réfléchit puis, lentement, il enlève le chapeau et le dépose sur la tête 
d’Alexandre.) 

Guillaume D’abôrd, c’è-st-in role pour vous, ça, m’fi !  

Alexandre Eyèt pouqwè pour mi ? 

Guillaume Paç’qui vos-avèz d’dja djouwè l’role da Elio Di Rupo i gn-a saquants mwès, 
adon vos-avèz d’dja d’l’èspéryince !  

Alexandre I n’èst nén question d’djouwér ça ! Dji n’vou nén m’lèyî rèssèrér dins l’min.me 
jenre di role ! Après... après... 

Mercedes Après, on finit pa signî dès-autografes d’su dès rôzès scan’çons ! 

(Tous éclatent de rire sauf Alexandre.) 

Quentin Di toute maniêre, vos pièrdèz vo tins èyèt vos pârlèz pou n’rén dîre ! On wèt 
bén qu’vos n’avèz nén lî l’lète djusqu’au d’bout !  

Alexia Paç’qui vos l’avèz lî, vous, djusqu’au d’bout ?! 

Quentin Bén seûr ça ! (Il sort la lettre de sa poche et lit :) « Les œuvres proposées ne 
devront pas exiger des décors ou des costumes trop importants. » Adon mi, 
ça m’a donè ène fôrt boune idéye !  

Mercedes Aye aye aye ! On n’a d’dja peû d’sawè qwè ! 

Quentin Mès-idéyes n’sont nén pus bièsses qui lès votes ! Dj’é bén tout lî, mi, èyèt 
m’n-idéye c’è-st-ène istwêre sint pont d’costumes, sins pont d’décôrs... 
Djusse ène miyète di sâbe èyèt l’brût dès vâgues èt dès mouwètes !  

Alexia Vos v’lèz djouwér « Les bronzés » ? 

Quentin Ça âreut p’lu yèsse ça mins, non fét ! Èm’ n-idéye da mi, c’èst... (Il enlève son 
t-shirt) « Camping » !! Avou mi, bén seûr... (Il enlève son pantalon et se 
retrouve en slip de bain) ... dins l’role da Patrick Chirac !! 

Mercedes Maria dèyi, qué n-oreûr !  

Quentin C’è-st-ène idéye da m’papa ! 

Alexandre Ca n’m’èware nén d’pus qu’ça, adon !! 

Mercedes I n’èst nén quèstion d’nos disbiyî èyèt d’nos mète a nadjètes su l’sin.ne a 
Couyèt !! 

Alexandre Dji n’seû nén fôrt tchaud nén rén, savèz... 

Amani A nadjètes ? Vos pârlèz d’in costume !! 

Alexia Nos-ârîs l’ér malén... 

Quentin Paç’qui vos l’avèz, vous, l’ér malén ? Abiyî (en français) « en chou vert et vert 
chou » !! 

Alexia C’èst paç’qui nos-astons ène djèrmale ! 

Amani C’èst co nouvia, tén, ça !  

Mercedes Ça fét pârtîye d’no n-idéye ! In film avou ène djèrmale... Ça s’passe a 
Rochefort... Ça n’vos dit rén ? 

Guillaume Rochefort... come èl bûre ? 

Alexandre Ou pus râde come èl fèstival ? 

Mercedes Rochefort an France ! Mins... tout l’monde conèt ç’film-la !  

(Alexia et Mercedes font une petite chorégraphie en chantant :) 

 « Nous sommes deux sœurs jumelles 
 Nées sous le signe des gémeaux 
 Du plomb dans la cervelle 
 De la fantaisie à gogo... » 

Alexia Ça n’vos dit rén du tout ? 

Amani Ça m’dit tout djusse qu’on n’pass’ra nén l’niût sins-awè ène boune drache !  

(Les autres rient.) 

Mercedes (furieuse) Vos-astèz vrémint trop bièsses ! Djusse bon a mindjî du foûre ! 
C’n’èst nén a crwêre !... Tout l’monde conèt ç’film-la ! (Elle s’adresse au 
public) Èn’do mès djins qu’tout l’monde conèt ça ? C’èst... (Le public est 
appelé à répondre) 

Alexia Â ! Vos wèyèz bén ! 

Alexandre Nous-autes, on n’conèt nén èt on n’a nén l’idéye d’djouwér ène saqwè qu’on 
n’conèt nén !  

Scène 6 : Les mêmes – Aurore - Mélanie 

Aurore Adon ça î èst ! Vos-avèz trouvè dins qué fameûs chèf-d’eûve vos dalèz 
djouwér l’anéye qui vént ? 

Guillaume Tén ! V’la lès deûs barones du mouzon a picots !  

Mélanie Adon ? « Autant en emporte le vent » ? « Taxi 4 » ? « Les bronzés font du 
ski » ? 

Aurore On s’rafîye d’vîr ça ! 

Mercedes Nous-autes, nos-avons ène idéye qui vaut d’l’ôr èt d’ayeûrs, nos dalons li 
spliquî tout d’chûte au mèteû al sin.ne ! 

(Mercedes et Alexia font mine de sortir côté jardin. Amani leur barre prestement le 
chemin.) 

Amani È la, doûç’mint ! C’è-st-a m’toûr asteûre ! I gn-a lontins assèz qui dji ratind... 
(Et il sort côté jardin) 

Scène 7 : Aurore – Alexandre – Alexia – Guillaume – Mélanie - Mercedes 

Mercedes È bén ! C’è-st-in fameûs coco ç’ti-la ! Qué politèsse !  

Aurore Ni vos-è f’yèz nén ! Ça m’èwar’reut bran.mint qui s’n-idéye eûche du sukcès ! 

Mélanie Bon ! Nos-avons assèz rî come ça ! Vos v’nèz Alexandre ? 

Alexandre Pou dalér èyu ? 

Mélanie Al maujone ! Dj’é tèlèfonè a popa, I s’ra la dins cénq munutes ! 

Alexandre Mins dji n’vou nén m’èralér asteûre, mi ! 

Mélanie Mins qwè ç’qui vos-avèz co a fé droci, vous ? 

Alexandre Dji ratind m’toûr pou fé ène propôzicion au mèteû al sin.ne... 

Mélanie Vous ètout ?! 

Alexandre Bén seûr, ça ! C’èst m’drwèt m’chène-t-i ! Èt dj’é pinsè a tout : in p’tit décôr 
nén trop malauji, dès p’tits costumes tout simpes... 

Aurore Qwè ç’qui c’èst ? El guêre du feu ? 

Alexandre Non fét ! (ll se met en position pour une démonstration de karaté) ... 
« L’empire du Dragon » avou Bruce Lee ! (Il fait sa démo en bougeant 
beaucoup et en poussant des petits cris. Comme il ne s’arrête plus, au bout 
d’un moment, Mélanie hurle) 

Mélanie Sufit insi ! Djodjo qu’vos-astèz ! Pèrdèz vos-afêres, on s’èva tout d’chûte !  

Alexandre Non fét ! Dji d’meure, mi ! Dj’é toutes lès qualités pou djouwér l’preumî role : 
bran.mint d’talent, in fisique tout ç’qu’i gn-a d’mieu... 

Mélanie (riant) Mins vo n-idéye n’s’ra jamés r’tènuwe ! 

Guillaume Djusqu’a preûve du contrére, i gn-a co qu’vo n-idéye qui n’a nén stî 
r’tènuwe... 

Mercedes Èt vos n’avèz nén min.me èl courâdje di dîre çu qu’ç’èsteut ! 

Aurore Mins si fét, si fét, nos-avons l’courâdje ! I gn-a nén d’qwè yèsse jin.nè 
d’ayeûrs ! 

Mélanie Paç’qui nous-autes, c’èst du vré tèyâte qui nos-avons propôzè ! Nén dès films 
di cinéma come vous-autes !  

Tous sauf Aurore et Mélanie Qwè don ? 

Aurore Du tèyâte russe ! 

Mélanie (avec emphase) Ène pîce d’Anton Tchekov ! Ène saqwè d’classique... 

Guillaume Ratindèz ! Dji m’souvén... Dji seû dalé vîr ène pîce da Trucmuchov-la... avou 
l’èscole... Comint ç’qui ça s’lomeut co ? (Il cherche dans sa mémoire) C’è-st-
in nom d’mouchon... 

Alexandre Lès coucous ? 

Mercedes Èl dindon ? 

Alexia El gâde ? 

Guillaume « La mouette » ! Ça î èst, dji m’souvén asteûre. Ça cominceut insi : I gn-a ène 
feume qui rintère, abiyîye toute an nwâr èt qui fét in vizâdje come in procès-
vèrbâl. I gn-a ène saquî qui li d’mande (très théâtral) : « Comment allez-vous 
Irina Nikolaïevna Arkadina ? » Èyèt lèye, èle rèspond d’ène trake, sins rîre : 
« Je porte le deuil de ma vie... » Dji n’vos di qu’ça : dj’é manquî d’pichî dins 
mès culotes tél’mint qu’d’é rî ! 

(Tous rient sauf Aurore et Mélanie.) 

Aurore Dji m’è douteu ! Dji m’è douteu qu’vos n’comprindrîz rén du tout ! 

Mélanie C’èst bén trop malén pou vous-autes tèrtous, ça ! Vous-autes, vos n’v’lèz 
djouwér qu’dès bièstrîyes !  

Alexandre C’n’èst nén paç’qu’ène istwêre fét rîre qu’èle èst pus bièsse qu’ène istwêre qui 
fét brére ! 

Aurore Tous lès grands comédiens l’dij’nut : C’èst bran.mint pus malauji d’fé brére 
qui d’fé rîre ! 

Guillaume C’èst dès couyonâdes tout ça ! R’wétèz, mi, chaque côp qu’dji moustère èm’ 
bul’tin a m’moman, èle brét ! Èt pourtant dji vos djure qui dji n’dwè pont fé 
d’èfôrts pou ça ! 

Mélanie Ça n’chiève a rén d’discutér avou vous-autes ! Vos n’compèrdèz rén du tout ! 
Vos-astèz bouchî avou du papî èm’ri !  

Quentin Mins lès djins n’vèn’nut nén a Couyèt pou brére ! (Au public) Èn’do, mès 
djins ? 

Aurore Lèbon insi ! Continuwèz a djouwér vos comèdîyes qui n’ont pont d’cougne ! 
Vos n’s’rèz jamés qu’ène binde di zozos sins pont d’ambicion !  

Guillaume Èt nos-astons fièrs di yèsse come ça !  

(Guillaume entonne fièrement « Mexico, Mexico... ». En même temps, chacun refait une 
démonstration de son talent : Mercedes et Alexia rechantent « Les demoiselles de 
Rochefort », Alexandre refait des figures de karaté avec petits cris pendant que Quentin 
parade en maillot. Aurore et Mélanie se bouchent les oreilles. La cacophonie doit durer 
quelques instants avant l’arrivée d’Amani.) 

Scène 8 : Les mêmes - Amani 

Amani (entrant, surexcité) Ça î èst ! Ça î èst ! Dj’é l’grand role ! Dj’é l’grand role !  

Mercedes Qwè ?! On va djouwér « Don Camillo » !!?? 

Amani  Non fét ! Is n’ont nén v’lu di m’n-idéye mins dji pou wârdér m’costume di 
curè. Eyèt grâce a ç’costume-la, c’èst mi qui va djouwér l’grand role... Qué 
bouneûr ! Qui dji seû binauje !  

Aurore Mins l’grand role dins qwè, on, vint godome ! 

Amani On va djouwér... (Supense) « Mon curé chez les nudistes » !! 

(Les autres prennent la fuite en hurlant pendant que le rideau tombe.) 


